
Монгол улс (2-р зэрэглэл) 
 
Монгол улс эмэгтэй, эрэгтэй хүмүүсийг биеийг нь үнэлүүлэх болон албадан 
хөдөлмөр хийлгэх зорилгоор наймаалах гэмт хэргийн эх сурвалж бөгөөд дамжин 
өнгөрөх газар болж байна. Түүнээс гадна садар самуунд татан оруулах зорилгоор 
дотооддоо хүүхдийг наймаалах асуудал гарч байна. 2004 онд 200 гаруй хүүхдийн 
биеийг үнэлүүлсэн тохиолдлыг Засгийн газраас баримттай тогтоосон байна. 
Монгол эмэгтэйчүүдийг Хятад, Макао, Өмнөд Солонгос руу биеийг нь үнэлүүлэх 
зорилгоор худалддаг байна. Мөн Унгар, Польш, зүүн Европын бусад орнууд, 
Франц, Герман руу эмэгтэйчүүдийг наймаалсан тухай мэдээ байна. Гадаад улс 
оронд ажиллаж байгаа зарим монгол эрэгтэйчүүд хүн наймаалах гэмт хэргийн хүнд 
хэлбэр болох сайн дурын бус, албадан хөдөлмөрийн тодорхойлолтод тохирохуйц 
мөлжлөгийн нөхцөлд ажиллаж байна. 
 
Монгол улсын Засгийн газар хүн наймаалах гэмт хэргийг таслан зогсооход 
тавигдах наад захын шаардлагыг бүрэн хангахгүй байгаа хэдий ч энэ талаар нилээд 
их чармайлт тавьж байна. Хүн наймаалах гэмт хэрэг бодит асуудал болоод байгааг 
Монголын Засгийн газар хүлээн зөвшөөрч, энэ асуудлыг шийдвэрлэх чадавхиа 
сайжруулах оролдлого хийж эхэлсэн байна. Энэ гэмт хэргийн эсрэг авах арга 
хэмжээнд ТББ-ууд, бүсийн болон олон улсын байгууллагуудыг татан оролцуулж 
байгаа ч Засгийн газар бие даан энэ гэмт хэрэгтэй үр дүнтэй тэмцэх эх үүсвэр 
дутагдалтай байгаа юм. Монгол улсын Засгийн газар хүн наймаалах гэмт хэрэгтэй 
тэмцэх асуудалд системтэй хяналт тавьж чадахгүй байгаагийн зэрэгцээ албаны 
зарим хүмүүс энэ гэмт хэргийн мөн чанарын талаар ойлголт багатай байна. 
 
Засгийн газраас авах арга хэмжээ нь хүн наймаалах гэмт хэрэгтэй тэмцэх хатуу 
чанга бөгөөд иж бүрэн хуультай болж, ийм хэрэг үйлдэгсдийг баривчилж, ял 
шийтгэл оногдуулах, мөн хохирогчдыг хамгаалах арга хэмжээ авахад чиглэгдэх 
ёстой. 
 
Ял шийтгэл оногдуулах 
 
Тайлант хугацаанд хүн наймаалах гэмт хэрэгтэй тэмцэх хууль тогтоомжийг 
хэрэгжүүлэх талаар Монгол улсын Засгийн газраас гаргасан чармайлт тун бага 
байсан. 2004 онд ийм гэмт хэргийн сэдэлтэй 4 тохиолдлыг шалгасан боловч зохих 
ял шийтгэлийг нь оногдуулж чадаагүй байна. Хүн наймаалах гэмт хэрэгт 
холбогдуулан баривчлах, шалгах, ял шийтгэл эдлүүлэхийн тулд нотлох баримт, 
мэдээллийг хангалттай цуглуулах чадавхийг холбогдох байгууллагууд нь бүрдүүлж 
чадахгүй байна. Монгол улсын Эрүүгийн хууль болон Эрүүгийн байцаан шийтгэх 
хуульд эмэгтэйчүүд, хүүхдийг наймаалах, биеэ үнэлэхийг хориглосон, мөн хүн 
наймаалах гэмт хэрэг үйлдсэн тохиолдолд 10-15 жил, биеэ үнэлсэн тохиолдолд 5 
жил хүртэл хугацаагаар хорих ял оногдуулах тухай заалтууд байдаг. ХЗДХЯ нь 
Хүний эрхийн үндэсний комисстой хамтран хуулийг чангатгах, энэ төрлийн гэмт 
хэрэг үйлдэгсдэд ял шийтгэл оногдуулах асуудлыг хялбар болгох зорилгоор 
Эрүүгийн хуулийн хүн наймаалах гэмт хэрэгтэй холбоотой заалтуудыг эргэн харж 
байгаа юм. 



 
Хамгаалах 
 
Тайлант хугацаанд хүн наймаалах гэмт хэргийн хохирогчдод гол нь эх үүсвэр 
дутагдалтайн улмаас Монгол улсын Засгийн газраас хамгаалалт, шууд тусламж 
үзүүлээгүй байна. Мөн тэдгээр хохирогчдод дэмжлэг үзүүлж буй гадаадын болон 
дотоодын ТББ-уудыг Засгийн газраас санхүүжүүлээгүй байна. 
 
Урьдчилан сэргийлэх 
 
Өнгөрсөн жил Монгол улсад хүн наймаалах гэмт хэрэгтэй тэмцэх талаар кампанит 
ажил явагдаагүй хэдий ч аялал жуулчлалын салбарт хүүхдийг садар самуунд уруу 
татахаас урьдчилан сэргийлэх зорилгоор сайн дурын ёс зүйн дүрэм бий болгох 
талаар Засгийн газраас аялал жуулчлалын бизнес эрхлэгчид болон UNICEF-тэй 
хамтран ажилласан байна. Монгол улсын Засгийн газар хүн наймаалах гэмт хэрэг 
нь анхаарал татах асуудал болоод байгааг хүлээн зөвшөөрсөн боловч үүнээс 
урьдчилан сэргийлэх асуудлыг нэн тэргүүнд  тавиагүй байна. Өнгөрсөн жил 
засгийн газраас хүн наймаалах болон хүүхдийг садар самуунд уруу татах гэмт 
хэрэгтэй тэмцэх үндэсний хөтөлбөрийг боловсруулж эхэлсэн байна. 
 
            


